
Referat
Møte i Kraftutvalet 1.9.2011

Stad: møterom kultur, kommunehuset, Tokke kommune
Frammøtte: Olav Bjørn Bakken, Therese Hauger, Arne Vinje, Olav Urbø, Jan Myrekrok, Thor Arne Heggtveit. Helge Kiland møtte som referent.
Forfall: Tor Strømme, Børre Rønningen (vara for Tor Strømme), Aslak Ofte, Kjetil Fulsås. 

Det var ingen merknader til innkallinga. 

Sak 01/2011 Referatsaker

Det var ingen merknader til referatet frå førre møtet i utvalet 10.11.2011.

Olav Bjørn Bakken orienterte om kommunane sitt kjøp av særavtalekraft til sjølvkostpris. På grunn av større vedlikehalds- og opprustingsarbeid på dammar og kraftanlegg auka sjølvkostprisen kraftig i 2009, til 5,87 øre. Denne prisen er også lagt til grunn for budsjettet for 2010 og 2011. I 2010 var sjølvkostprisen redusert til 4,61 øre, og i 2011 ser det også ut til at sjølvkostprisen blir vesentleg lågare enn det som kommunane har betala inn. Det ligg derfor an til ei etterbetaling til Tokke kommune på ca 1,3 mill og 3 mill til Vinje kommune. I Tokke kommune er prisen i 2009  også lagt til grunn for økonomiplanen for 2012, idet ein ventar ekstra kostnader med opprusting av Byrtedammen. I Vinje står ny kraftstasjon i Haukeli for tur. Med ein sjølvkost på 5,87 øre blir innkjøpsprisen for kommunane inkludert innmating på 7 øre. 

Det har kome svar frå NVE om vegane i Botnedalen. Konklusjonen frå NVE er at konsesjonæren har ansvaret for vedlikehald av konsesjonsvegane til skogsbilvegstandard kl 3. Anleggsvegar kan konsesjonæren nøye seg med å vedlikehalde for sitt eige behov. Kravet om vinterbrøyting blir avvist. 
Kommunane har bedt om råd frå advokatfirmaet Lund og co ved Tine Larsen, som rår kommunane til å ta NVE si avgjerd til vitande. 

Tinn kommune har stilt alle konsesjonssøknader på vasskraft på vent for å få fjerna maksimalt tak på eigedomsskatt. Det gjeld også Møsvasskonsesjonen. Olav Urbø opplyste at Senterpartiet har sett fjerning av maksimaltaket på dagsorden i valkampen. Både Tokke og Vinje kommune vil arbeide med å følgje opp vedtaket i Tinn. Spørsmålet blir lagt fram i fyrstkomande kommunestyremøte for å få ei brei politisk semje bak ein resolusjon.

Sak 02/2011 Avklaring på visse spørsmål i revisjonssaka

Det blir vist til brev frå Statkraft til NVE 27.6.2011 om behov for å få ei avklaring på kva saker som høyrer inn under vilkårsrevisjonen. Og til utkast til svarbrev frå Lund og co. Økonomiske vilkår, under dette også næringsfond, er ikkje prinsipielt avvist i lovgrunnlaget. Utgifter til sakkunnig hjelp har historisk sett vore vurdert som utgifter til juridisk hjelp, men revisjonssaka har vist at det har vore stort behov for hjelp også på andre fagområde. 

NVE vil avgjera kva Statkraft må dekke. Spørsmålet om dekning av resten bør takast opp med LVK, idet ein viser til at dette er ei sak som vil gje presedens for dei andre revisjonssakene som kjem. 

Brevet frå Lund og co. bør omsetjast til nynorsk og gå som kommunane sitt svar på brevet frå Statkraft. Spørsmålet om vedlikehald av brua over Særensoset bør takast opp som ei sak for seg. Ein viser til brevet som Arne Vinje skreiv til Statkraft om hengebrua ved Særen og vil be om eit møte med Statkraft om saka. 

Sak 03/2011 Rullering av forvaltningsplanen for vassområdet

Olav Bjørn Bakken gjekk igjennom status for tiltaka i forvaltningsplanen. Forvaltningsplanen er ein felles plan for heile vassregionen og er godkjent av Kongen i statsråd. Planen byggjer på lokale tiltaksplanar som gjeng meir i detalj om situasjonen i dei enkelte vassførekomstane. 

Omsynet til storaurestamma i Bandak er sentralt i revisjonssaka og forvaltningsplanen. Sjølvpålagde restriksjonar er innført med minstevassføring i Tokkeåi og for nedtapping av Vestvatna med Bandak. Bandak skal ikkje lenger tappast ned om hausten, men det er varsla nedtapping i samband med revisjonsarbeid på Hogga kraftverk. Det er uheldig, og det er ønskeleg med andre alternativ. 

Det er behov for rehabilitering av leidningsnettet i Haukeli, der det er mykje lekkasje på nettet. 

Innføring av sanitærreglement for Vinje kommune er utsett. Jan Myrekrok vil følgje opp saka. I Tokke kommune er alt avløp frå tomtegrensa kommunalt, medan det i Vinje er ei blanding av kommunale og private avløpsnett. 

Det er ingen aktivitet i grustaket i utløpet av Kjela og derfor truleg ingen større utvasking og transport av finstoff til Tveitevatn. Eigaren er av NVE pålagt å avslutte uttaket og pynte opp etter ein godkjent plan, med frist 1.10.2011. Vedtaket er anka til Olje og energidepartementet og der ligg saka nå. I vår blei entreprenørfirmaet krav tvangsoppløyst grunna manglande innmelding av revisorgodkjent rekneskap for 2009. 

Vinje kommune laga i 2005 ein plan for avslutning for avfallsdeponiet på Hovdestadmoen og treng inga vidare godkjenning for å gjennomføre planen. Det står nå derfor på kapasiteten i teknisk etat. 

Det har kome reaksjonar på kraftig algevekst og tilgrising av garn i Tveitevatn og ved Velemoen. Garn er levert til Fylkesmannen som dokumentasjon. Problema blei også konstatert under NIVA sitt prøvefiske i Tveitevatn i 2010. Tilstanden blir tydelegvis ikkje fanga opp av det ordinære overvakingsprogrammet, og det kan derfor vera aktuelt med nye registreringsmetodar som også kan gje eit inntrykk av omfanget av algeveksten. 

Det er budsjettert med kr 300 000 til overvakingsprogrammet i 2011, eks mva. Det er gjort avtale med NIVA om eit oppdrag på kr 225 000, eks mva. Ein samlerapport for 2009 – 2011 vil koste kr 30 000 i tillegg. Overvakingsprogrammet er finansiert med kr 50 000 frå Telemark fylkeskommune, 35 000 frå Statkraft, 150 000 frå Vinje og 50 000 frå Tokke kommune. 

Spørsmålet om bruk av rotenon for å utrydde gjedde mellom Hogga og Kjeldal sluse har vore ute på høyring, og fylkesmiljøvernsjef Morten Johannessen har varsla at 5. oktober kan vera aktuell dato for behandling. Møte om planen skulle ha vore den 1.9. men er nå utsett til 8.9. I mellomtida skal det ha vore endringar i grunneigartilhøva som kan gjera det vanskelegare å få planen gjennomført i år. Arbeidsgruppa skal ha fellesmøte med Midt-Telemark vassområde i Lunde den 4. oktober. 

Ymse

Særavtala gjeld fram til 2017. Forhandlingar om ny avtale bør kome i gang i komande kommunestyreperiode. Avtala skal behandlast uavhengig av revisjonssaka. 

Det er opp til administrasjonen å finne dato for neste møte i utvalet. 





Helge Kiland

